
O'ZBEK XALQ CHOLG'U ASBOBLARI 

 

Mamajonov Mirzaraxmon Muxiddinovich 

Andijon ixtisoslashtirilgan san'at maktabi o'qituvchisi. 

 

Annotatsiya. Mazkur maqolada O’zbek xalq cholg’ularining shakillanish tarixi, 

bosqichlari haqida ma’lumotlar bayon etilgan. 

Kalit so’zlar. Musiqa, san’at, tanbur, doira, rubob, gʻijjak. musiqa madaniyati, 

o’zbek xalq cholg’ulari. 

 

Musiqa ko'plab asrlar davomida insonga hamroh bo'lib, uning mehnat faoliyatini, 

turmushini, his-tuyg'usi hamda kechinmalarini, o'y-fikrlari va orzuumidlarini aks ettirib 

kelgan. Insoniyat jamiyatining umumiy rivojlanishi hamda biron-bir xalqning turmush 

sharoitiga muvofiq holda uning musiqasi rivojlangan. Har bir xalqning boy mazmuni, janr 

va badiiy obrazlar xilma-xilligi, ohang xususiyatlarining o'ziga xosligi, ritmikasi va 

melodika (ohang) qurilishi, o'ziga xos musiqa (cholg'u) asboblari yaratilishi bilan 

farqlanuvchi jozibador musiqa asarlari behisob. Xalqning musiqiy madaniyati yuksalib 

borgani sari cholg'u asboblari ham asta-sekin boyib borishi ma'lum: ayrim sozlar 

konstruksiyasi tufayli asrlar davomida saqlanib kelgan va bizgacha «ibtidoiy» ko'rinishida 

qisman yetib kelgan bo'lsa, boshqalari davrning yuksak talablariga javoban 

takomillashgan. Milliy cholg'u asboblari, ayniqsa, XX asring 20-30-yillarida jadal 

takomillashdi 

O‘zbek milliy cholg‘uchilik san’ati tarixiy zarvaraqlarini ko‘zdan kechirar ekanmiz 

uning sahifalari naqadar qadimiy va rang-barangligini guvoh bo‘lamiz. Ayni paytda uni 

juda sermazmun ekanligini anglashimiz mumkin. Zero, diyorimizda tarbiyalanib voyaga 

yetgan buyuk ajdodlarimiz Abu Nasr al-Farobiy, Abu Ali Ibn Sino, Al-Beruniy, Umar 

Xayyom, Abduraxmon Jomiy, Alisher Navoiy kabi allomalar nafaqat Markaziy Osiyo 

xalqlari musiqa madaniyati, balki jahon sivilizatsiyasiga ulkan xissa qo‘shgan allomalardir. 

O‘zbek musiqa madaniyati bilan bevosita shug‘ullangan ko‘pgina olimlar cholg‘uchilik 

san’ati tarixiga oid turli fikrlarni bildirganlar. Nima bo‘lganda ham bugun aytishimiz 

lozimki, Markaziy Osiyo xududida, xususan O‘zbekistonda cholg‘ularni turfa xillari va 

sozandalik san’ati bizga eng qadimiy merosdir. 

O’zbek musiqiy cholg’ular olami bu xususda ma’nan va moddiy nuqtai nazardan boy 

hamda rang-barang ekanligini e’tirof etib o’tish lozimdir. Qolaversa, qaysiki xalqning 

ma’naviyati yuksak bo’lsa, uning tarixi va unga mos merosi ham ulkandir. Tarixdan 

ma’lumki, o’zbek xalq cholg’ulari rang-barang tarzda, o’ziga xos shakllangan va 

musiqaning barcha tarmoqlariga mos cholg’u asboblari shakllanib, asrlar osha rivojlanib 

kelgan. O’tmish allomalari Al-Forobiy (IX asr) o’zining «katta musiqa kitobi»da, 

Safiuddin Urmaviy (XII asr) musiqiy risolasida, Abdulqodir Marog’iy (XIV asr) «Jami al-

alhon fi-ilm al-musiqiy» risolasida, Ahmadiy (XIV asr) «Sozlar munozarasi» asarida, 

Zaynullobiddin Husayniy (XV asr) «Risola dar bayoni qonuni va amaliy musiqiy» 

risolasida, Abdurahmon Jomiy (XV asr) «Musiqiy risola»sida, Amuliy (XVI asr) «musiqa 

risola»sida, Darvesh Ali Changiy (XVII asr) «Musiqiy risola»larida musiqiy cholg’ularni 

o’rganib tadqiq etish masalalarining turli tomonlariga to’xtalib, o’z davrlarining musiqiy 

cholg’ulari tasnifotini bayon etganlar. O’tmishning zabardast shoirlari o’z asarlarida 

musiqiy cholg’ular nomlarini zikr etishda sozlarga takror va takror murojaat etganlar. 

Ayniqsa, buyuk mutafakkir shoir Alisher Navoiy musiqa ilmining eng nafosatli va mumtoz 

kerakli tarmoqlariga urg’u berib o’tganliklarini asarlaridan bilib olish mumkin. XX asrga 

kelib Eyxgorn, Abdurauf Fitrat, Viktor Belyayev kabi olimlar musiqiy cholg’ularni 

o’rganish xususida samarali ish olib borganlar. 

O’zbek xalq cholg’ulari xilma-xil bo’lganligi uchun uni takomillashtirish nihoyatda 

qiyin vazifa edi. Asta-sekinlik bilan an’anaviy cholg’ularning eski namunalari o’rniga 

zamonaviy ijrochilikning yuksak talablariga javob bera oladigan yangi namunalar paydo 

bo’la boshladi, va mavjud bo’lgan musiqa asboblarini yanada takomillashtirishga 

urinishlar bo’ldi. Chang, g’ijjak kabi cholg’ularga qo’shimcha torlar qo’yilgach, bu 

qo’shimcha torlar ularning ohang doirasini ancha kengaytirdi. 

liyotida vujudga kelgan barcha cholg’u asboblarining nomlari o’z ifodasini topgan. 

Musiqiy risolalarda esa cholg’ularga tegishli (shakl, tuzilish, torlar nisbatlari, tayyorlash 

mezonlari, cholg’ular uchun ishlatiladigan daraxtlar va h.k. haqida) ma’lumotlar 

keltirilgan. Ularda, torli cholg’ulardan: borbad, ud, rud, qo’buz, g’ijjak, navha, nuzxa, 

qonun, chang, rubob, tanbur, dutor; damli sozlardan: ruhafzo, shammoma, org’anun, 

sibizg’i, nayi anbon, chag’ona, karnay; urma cholg’ulardan: daf, doyra, nog’ora, safoil 

kabilar haqida turli darajadagi ma’lumotlar keltirilgan. 

Odatda, musiqiy cholg’ular ijrochilik amaliyotining turli yo’nalishlarida qo’llanilib 

kelingan. Avvalo eng sodda cholg’ular yaratilib, kundalik hayot tarzida keng 

foydalanilganligini qayd etish joizdir. Bunday cholg’ular har bir xalqning cholg’ular 

dunyosida mavjud, ayni paytda ham iste’molda bo’lib keladi. O’zbek xalq ijrochilik 

amaliyotida saqlanib, qo’llanib kelinayotgan cholg’ulardan chang, qo’biz, sibizg’i shular 

jumlasidandir. Bu cholg’ularni tayyorlash va ijro etish ham oddiyligi bilan ajralib turadi. 

Davrlar o’tishi, jamiyat taraqqiyoti mezoniga cholg’u sozlar ham hamnafas tarzda 

rivojlanib, zamonaga mos takomillashib, mukammallashib borgan. Tarixiy manba’larda, 

Qulmuhammad Udiyning ud cholg’usiga to’rtinchi sim taqqanligi yoki g’ijjak 

cholg’usining avval ikki torli, keyin uchinchi va to’rtinchi torlari taqilganligi kabi 

ma’lumotlar aynan cholg’ular takomillashishi bilan bog’liqdir. Takomillashish jarayonida 

cholg’ularning shakl va tarannum (ovoz) mezonlarini boyitish katta ahamiyat kasb etgan. 

Bu ikki mezon cholg’ularning ma’nan va moddiy qiymatini ham belgilashga asos bo’lib 

xizmat qilgan. Zero, chiroyli cholg’u go’zal ovozga ega ekan, u xalq ma’naviy boyligi 

hamda mulki ekanligini e’tirof etish lozimdir. XIX asr oxiri va XX asrning o’zida 

o’zbekona chang, qashqar ruboblari shakllanib iste’molga kirdi. Ud va qonun sozlari qayta 

tiklanib, ijrochilik amaliyotini sezilarli darajada boyitdi. Afg’on rubobi hamda kurd sozlari 

ham o’ziga xos jozibasi bilan amaliy jarayondan munosib o’rin oldi. Zamonaviy 

kompozitorlik ijodiyoti bilan bog’liq holda bir qator chang, rubob, dutor, g’ijjak kabi xalq 

cholg’ularining oilaviy namunalari yaratildi. Pirovardida, zamonaviy jarayonga kelib 

musiqiy cholg’ularning turli yo’nalishlarga mos, xilma-xil tarkiblari yuzaga keldi. 

Amaliyotda an’anaviy, qayta ishlangan, takomillashgan, qayta tiklangan, yangi zamonaviy 

(hamda elektron) xillari keng qo’llanilmoqda. Qayd etish joizki, cholg’ular, cholg’u 

musiqasi hamda ijrochiligi azal-azaldan bir-birini to’ldirib, rivojlanishiga va 

takomillashishiga zamin yaralib kelgan. Ijrochilik mezonining rivoji cholg’ular ko’lamini 

kengaytirish, imkoniyatlarini oshirish uchun xizmat qilgan. O’zbek an’anaviy 

cholg’ularining tarixiy shakllanishi ham bir qator xalq milliy an’analari negizida qaror 

topgan. kasbiy musiqaning ijodiyoti va uning rivoji aynan cholg’ular bilan chambarchas 

bog’liqligini qayd etib o’tish lozimdir. Chunonchi, mumtoz ijodiyot cholg’ularning 

mukammallik xususiyatlarini namoyish etibgina qolmay, ularning rivojiga ham o’z 

ta’sirini ko’rsatib kelgan. Shu bois, cholg’ular va cholg’u musiqasi an’analari o’zining 

shakllanish davri, ya’ni qadim zamonlardan xalq musiqa madaniyatining asosiy 

omillaridan biri sifatida muhim ahamiyat kasb etib kelgan. 

Biz yashab turgan hududimizda ishlatiladigan milliy musiqa cholg'ularining turlari 

nihoyatda ko'p. Agar ular nomma-nom sanab chiqilsa, 50 tadan ortiq ekanligining guvohi 

bo'lish mumkin. Shular ichidagi 18 nomdagi musiqiy cholg'u XX asrning 30-yillari 

oxiridan boshlab yangidan yaratilgan musiqiy cholg'ular hisoblanadi va ular asosan orkestr 

va ko'p ovozli ansambllarda foydalanish uchun mo'ljallangan. Bu cholg'ular muqaddam 

mavjud bo'lgan milliy musiqa cholg'ularining shaklini yiriklashtirish yoki kichikroq 

ko'rinishga keltirish asosida yaratilgan bo'lib, o'sha cholg'u oilasini yaratish ustida olib 

borilgan tajribalar natijasida yaratilgan. 

Tanbur — torli musiqa asbobi. Oʻzbek milliy cholgʻularidan biri hisoblanadi. Oʻzbek 

mumtoz maqomlari aynan tanbur cholgʻusida ijro etilgan. Tanbur oʻng qoʻlning 

koʻrsatrgich barmogʻiga maxsus noxun (mediator) taqib chalinadi. Chalinganda faqat 

birinchi simi chertib chalinadi, qolganlari esa sadolanib turish uchun xizmat qiladi. 

Doira (childirma, chirmanda, doyra, daff, dapp) — oʻzbek, tojik, uygʻur va boshqa 

sharq xalqlarining cholgʻu asbobi. Doira zarb bilan urib chalinadi. Gardishi oʻrik, yongʻoq 

yogʻochidan yasaladi. Gardishi ustidan tashqari tomondan teri bilan qoplanadi. 

Gardishning ich tomoniga tamburinnikiga oʻxshash xalqachalar osiladi. 

Rubob — torlu cholgʻu asbobi. Noxun (mediator) bilan chertib chalinadi. Oʻzbek, 

tojik, uygʻur, afgʻon va boshqa sharq xalqlari orasida keng tarqalgan. 

Gʻijjak — torli kamonli musiqa asbobi. Oʻzbek, tojik, turkman, uygʻurlarda va 

kamon, kemancha nomi bilan Kavkazorti mamlakatlarida keng tarqalgan. Oʻzbek cholgʻu 

asboblari orkestrida gʻijjakchilar guruhi xuddi simfonik orkestrdagi kamonli sozlar guruhi 

(skripka, alt, violonchel, kontrabas) kabi yetakchilik qiladi. 

Xalq cholg’ular har bir millatning ma’naviy boyligidir. Ular yillar davomida o’ziga 

xos tarzda shakllanib rivojlanib kelgan. Shu bilan birga hozirgi kunga kelib ham o’z 

nufuzini yo’qotmay kelmoqda. 

